
Astronauta baten bizipenak 

Pedro Duque astronauta 'Cervantes' misioaz mintzatu da Donostiako Zientziaren Kutxagunean 
AINARA ARRATIBEL - Donostia 

«Arriskutsua, baina zirraragarria». Halaxe deskribatu zuen atzo Pedro Duque astronautak espazioan bizi izandako esperientzia, Donostiako Zientziaren Kutxagunean gaztetxoekin izandako solasaldian. Haietako askoren antzera, Duquek astronauta izatea amestu zuen txikitan. Sei urte zituen Neil Armstrongek ilargia zapaldu zuenean. Orduan bururatu zitzaion, lehen aldiz, astronauta izan nahi zuela. Txikitako amets hura egia bihurtu zen, eta espazioan egoteko aukera izan zuen 1998 eta 2003 urteetan. Horren inguruko sekretu guztiak azaldu zituen Duquek. 

Europako Espazio Agentziak 2003 urtean burututako Cervantes misioan hartu zuen parte Duquek Alexander Kaleri eta Michael Foale astronautekin batera. Hain zuzen ere, horretaz aritu zen hitzaldian. Zientziaren Kutxagunearen sorreraren bosgarren urteurrena ospatzeko azken ekitaldia izan zen atzokoa. 

Halako misio bat antolatzea ez da egun batetik besterako kontua: «Fisikoki eta psikikoki ondo egon behar duzue». Lau urte eta erdiko lana eskatzen du horrek. Grabitaterik gabe bizitzen ohitzen ikastea da prestakuntzaren atal garrantzitsuenetakoa. Baina, nola lortzen da hori? Bada, hegaldi baxuko hegazkin batekin: «Jolas parkeetan dauden atrakzio batzuen antzekoa da. Bertikalean egiten dugu hegaldia eta lur hartzearen zati handi bat». 

Ia bost urteko lanaren ostean, abiatzeko eguna iritsi zen. Oso egun berezia izaten da hori: «Agintari eta jende asko etortzen da gu agurtzera. Izugarri eskertzen da hori, baina hain kontzentratuta gaude ez garela konturatzen». 

Ez da harritzekoa, aireratzea baita misioko unerik erabakigarrienetakoa. «Orain arte egin diren misioetan bi istripu baino ez dira izan, baina beti dago arriskua». Kontuan izan behar da espaziontziak erregai mordoa behar izaten duela aireratzeko. Cervantes misioan erabili zuten Soyuz espaziontziak 250 tona erregai erre zituen aireratzeak iraun zituen zortzi minutu eta erdian. Leherketa, beraz, ikaragarria izan zen. Abiadura, aldiz, orduko 26.000 kilometrokoa izan zen. «Halako abiaduratan beti gerta daiteke zerbait, baina arriskuak merezi du». 

Horren ostean, espaziontziaren abiadura gutxitu egiten da. Mugimenduak ere mantsotu egiten dituzte: «Matxurarik ez izatea da kontua». Espaziora noiz iristen diren jakiteko, panpina moduko bat dute. «Panpina hori grabitaterik gabe mugitzen hasten denean, badakigu espazioan gaudela». 

Espazio estaziora iristean, lan egiteko garaia da. Duquek 25 zientzia esperimentu egin zituen Cervantes misioak iraun zuen 10 egunetan: «Lurrean egindakoen osatzeko egiten dira, grabitaterik gabe lortzen diren emaitzak diferenteak baitira kasurik gehienetan». 

ASTIALDIA ETA JATORDUAK. Misioa hain laburra izanda, Duquek ez zuen astialdirako denbora askorik: «Atseden hartzeko eta gimnasia egiteko aprobetxatzen nuen denbora librea». 

Harrigarria bada ere, espazio estazioan gimnasio bat dago: «Kontuan izan behar da astronauta askok sei hilabete egiten dituztela bertan, eta grabitaterik gabe bizitzean giharretako masa galdu egiten dela. Beraz, ezinbestekoa da kirola egitea». Ondo lo egiteak ere asko laguntzen du horretan: «Ez da erraza izaten, baina ohitu egiten zara». Gantxo moduko batzuekin zintzilikatutako lo-zaku bat dute horretarako. 

Lo egiteko ez bezala, jateko ez dute aparteko arazorik izaten. Aldez aurretik prestatutako janaria ematen dute. Izan ere, espazio estazioan ez dute sukalderik. Azkenaldian, halere hidratatu gabeko janaria eramaten hasi dira, aldez aurretik prestatutakoak baino gutxiago pisatzen baitu: «Ore moduko batean dator bilduta janaria, eta jan ahal izateko ura bota behar zaio». 

Oso garrantzitsua da ondo jatea, espazioan nabarmen jaisten baitira defentsak: «Lurrera iristen zarenean joan baino askoz indar gutxiagorekin zaude». Hori dela eta, lurreratzen direnean mediku azterketa mordoa egiten dizkiete. «Gorputza erraz ohitzen da grabitaterik gabe bizitzera; baina, normaltasunera itzultzea kosta egiten da». 

ETORKIZUNA. Oraingoz, Duquek ez du espaziora itzultzeko proposamenik esku artean: «Izugarri gustatuko litzaidake itzultzea, baina ez dago nire esku. Diruak eta Europako Espazio Agentziak erabakitzen du hori». 

Bien bitartean, Lurrean jarraitzen du lanean. Orain, satelite bidez baso eta nekazaritza lurren ustiaketa hobetzeko proiektu batean murgilduta dabil: «Zientzia hain da zabala, beti dagoela zereginen bat». Hain zuzen ere horregatik, gazteak zientziaren mundura bildu nahi ditu. Horixe izan zen, atzoko hitzaldiaren helburua.  

Bost urteko ibilbide oparoa 

Atzo amaitu ziren Zientziaren Kutxagunearen sorreraren bosgarren urteurrena ospatzeko ekitaldiak.Kutxaren Gizarte Ekintzako buru Jesus Mari Alkain pozik azaldu zen bost urte hauetako ibilbidearekin: «Jendeari zientzia gerturatzea lortu dugu, eta gaur egun hori ez da erraza. Ikasketak amaitu eta jende asko zientzia munduaz ahazten da». 

Kutxaguneko zuzendari Javier Sabadellen aburuz, horretan zerikusia izan du museoaren izaerak: «Jolastuz irakastea izan da gure nahia, hasiera hasieratik. Jendeari zientziari dion beldurra kendu behar zaio».Haurrekin lortu dute hori, eta etorkizunean heldu ekin eta adinekoekin egitea espero dute. 

Datozen urteetarako dituzten erronkak ere azaldu zituzten. Zientzia arloan erreferentzia izaten jarraitzeaz gain,ingurumenari garrantzia berezia eman nahi diote: «Ingurumena errespetatzea oso garrantzitsua da zientziarentzat, eta hori bultzatu nahi dugu». Hori garbi ikusiko da, besteak beste, erakusketa iraunkorrean. Aurten ere ingurumenari buruzko hainbat erakusketa izan dira . 

Horrekin batera, orain arteko eskaintza zabaldu egingo da. Udatik aurrera zinema proiekzio eskaintza berezi bat izango da. Horri esker, lurrikara bat izatean zer sentitzen den eta ilargira bidaiatzeko aukera izango dute bisitariek. Euskal Herrian ez dago beste halakorik. Bestalde, aurten egindako lanen ostean, Planetariuma berriro zabalduko dute. 

